
ভাসে নদীময় প্রাণী স্ত্রী পুরুষ

দু'কুল আক্ষেপে পূরে।

আসি কত জন তটের নিকটে

ক্ষণে বাড়াইছে হাত,

বালিমুঠি ধরি পুনঃ ঘূর্ণিজলে

ঘুরে পড়ে অকস্মাৎ।

ভাসে এইরূপে প্রাণী কত জন

সেতু হৈতে পড়ি নীরে,

চলে অন্য প্রাণী সেতুর উপরে

দেখিতে দেখিতে ধীরে।

দেখিয়া দুঃখেতে ভাবিতে ভাবিতে

আরো কত দূর যাই,

ছাড়ি মধ্য ভাগ ক্রমশঃ আসিয়া

সেতু-প্রান্ত শেষে পাই।

এখানে নিরখি অতি মনোহর

আবার শীতল ছায়া

পড়েছে সেতুতে, পরশি তখনি

শীতল হইল কায়া;

পড়িছে যে এত প্রাণী নদীজলে

তবু হেরি সেই স্থানে

লক্ষ লক্ষ জন চলেছে আনন্দে

সদা প্রফুল্লিত প্রাণে;

চলে চিত্তসুখে সদাতৃপ্ত মন

অক্ষুণ্ণ শান্ত হৃদয়;

মধুমক্ষি সম সে বনে তাহারা

করয়ে মধু সঞ্চয়।

কেন যে বিধাতা সবার ভাগ্যেতে

এ ফল নাহিক দিল!

কেন এত জনে বিমুখ হইয়া

বিপাক-স্রোতে ফেলিল!

